
Rydding av ”Vasetvidda” – sommaren 2009 
 
Norsk institutt for skog- og landskap har varsla at Vestre Slidre om 30-50 år vil ha skogkledde 
område opp til 1100 m.o.h. Det vil seie at dersom vi ikkje set inn tiltak, vil ytterlegare 25% av 
arealet i vår kommune gro til med skog. Desse områda ligg i all hovudsak i Vestfjellet. 
Beskjeden er klar: Vil vi behalde viddepreget må vi handle no. 
 
Tiltak som er aktuelle er rydding av skog og kratt i utvalde område, beitepussing (maskinelt) 
på attgrodd snaumark (brisken gror sakte om alle kvistar blir fjerna), styrt beitebruk og auka 
beite. God og rette tynning av skog for vedhogst vil gjere ferdselen lettare og dersom vi 
tynnar godt i frodige og friskfuktige område, vil også beite ta seg mykje opp. Området på 
vestsida av Vasetvatnet mellom Vaset og Sørre Trøllhøvd er i dag ganske ope, men gran og 
bjørk er i ferd med å endre viddepreget også her. Målet er å halde dette området fritt for 
granskog, slik at vi også i framtida kan gå på ski på kvite vidder og nyte utsikta og 
akebakkane på Sørre Trøllhøvd.  

    
Rydding langs vegen nedanfor skiheisen hausten 2008, brått kom viddene og Jotunheimen til syne! 
  
Ryddetiltaka nyttar! 
Stølslaga ligg der det er best beitemark, ikkje rart at dei gror fort att om vedhogst og beite 
minkar! På Murkelie har stølsbrukarane og hyttefolket alt rydda fleire større område, og 
beitedyra har fått betre beite nær stølslaget. Vi ser at tiltaka nyttar. Attgroinga er stoppa opp 
og både stølsbrukarar og hyttefolk nyt utsikta til Vasetvatnet. Det er ingen tvil om at både 
bruksverdien og eigedomsverdien av hytter i slike område aukar. Det same gjeld for 
gardsbruk med slike attraktive stølar. Rydding er investering for framtida på mange måtar. 
 
Ryddedugnad og juletreaksjon 2008 
I fjor haust var det dugnad med stølsbrukarar og hyttefolk, og mange fekk lyst til å halde fram 
med dette arbeidet på sine stølslag. Før jul vart fleire hundre ”juletremedaljer” og kart over 
området for fri jultrehogst raskt borte. Både hyttefolk og fastbuande sette pris på dette tiltaket. 
Vi er i dialog med Almmenningstyret for å vidareføre ordninga.  



 
Kampen mot dei store buskene er i gang! Her blir det fin utsikt og flott utforkjøring til vinteren!  
Slike enkeltståande tre krev god kjennskap til bruk av motorsag, og arbeidet kan vere farleg, særleg når det er så 
store greiner som gjer at treet blir liggjande høgt når det er felt. I år får stølsbrukarane hjelp av proffe 
tømmerhoggarar. Forsøka inneber både manuell og maskinell hogst. 
 
Ryddeforsøk 2009 
I samråd med Norsk institutt for jord- og skogkartlegging, skogetaten i kommunen, 
Allmenningsstyret, Fjellstyret, Statskog og Valdres skogavvirkning, har vi kome fram til eit 
område for ryddeforsøk i 2009. På dei turre og næringsfattige rabbane ned mot Vasetvatnet og 
Krokåne vil vi i sommar gjennomføre manuelle ryddeforsøk med proffe tømmerhoggarar. 
Grana her veks sakte, og i ly av grankrullane får bjørka gode vokseforhold. Fjernar vi grana 
her har vi snaumark i lang tid framover. På dei våtare partia vil vi vere forsiktige med å gå 
inn, her er det lett å skade vegetasjonsdekket. Feil hogst og kjøreskader i frodige områda kan 
lett føre til raskare attgroing, og det er ikkje meininga! På eit par plassar kan det bli aktuelt å 
prøve ut hogstmaskiner. For dei som ynskjer meir informasjon om rydding og ryddeteknikkar, 
viser vi til linkar under ”Heime og på støle” på www.vestre-slidre-fjellstyre.no  
 
Forsøka vil m.a. gå ut på å finne gode metodar for å fjerne grana og rekne på kostnadar ved 
ulike ryddeteknikkar. Vi vil prøve ut variantar som å a) ta ut stokkar og kvist, b) ta ut 
stokkane og la kvisten liggje, c) la både kvist og stokkar liggje. Når virket har turka utpå 
våren 2010, vil vi brenne opp ein del av kvisthaugane (medan snøen enno ligg).  
Dei turre kvisthaugane vil i ein sesong ikkje sjå så veldig fint ut, men det håpar vi folk ser 
gjennom fingrane med. Vi bed alle som får spørsmål om kva som føregår hjelpe til å med å 
informere om formålet med ryddinga: at vi i framtida framleis skal kunne kvile auga på kvite 
vidder langs Vasetvatnet!  
 



 
Mange har lagt merke til kor fint det er blitt ved Vasetvatnet mellom Stubbesetstølrn og Sekskanten. Her har 
Arne Rognås kosa seg med vedhogst og tynning, og vedutvisar Per Olav Svenskerud er godt nøgd med resultatet. 
 
Vedutvising – ring 909 62 934 – og få ditt eige område for vedhogst i statsallmenningen! 
Alle som vil kan få vedhogst i statsallmenningen. Ta kontakt med Per Olav Svenskerud, og få tilvist område for 
vedhogst. Per Olav svarar gjerne på telefon om det er noko de lurar på i denne samanheng. Dersom de kan nytte 
dagane han har sett av til utblinking av hogstareal, set han pris på at de melder dykk då. (Sjå nedanfor, eller 
oversikt på www.vestre-slidre-fjellstyre.no). Viss ikkje tidspunktet passar, så ta kontakt likevel, så ordnar han det 
ved høve. Det er ikkje dyrt – og det er ein triveleg hobby å vere nokre dagar i vedaskogen. Og så er du med på å 
pleie landskapet til glede for både to- og firbeinte skapningar i fjellet! Per Olav er ein aktiv kar, og tek han ikkje 
telefonen – så send ein sms eller legg att ein beskjed, så tek han kontakt når han har høve til å svare.  


